20 сентября́ 2015 г. Неде́ля 16 по Пятидеся́тнице. Предпра́зднство Рождества́ Пресвято́й Богоро́дицы. Му́ченика Созо́нта. Глас 7-й.

16 октября́ 2016 го́да.

Неде́ля 17 по Пятидеся́тнице. Сщмч. Диони́сия Ареопаги́та, еп. Афи́нского. 

Глас 8.
ВСЕНО́ЩНОЕ БДЕ́НИЕ. Кано́н:
Песнь 1:

Хор:

Ирмос:

Колесницегони́теля фарао́ня погрузи́/ чудотворя́й иногда́/ Моисе́йский жезл, крестообра́зно порази́в,/ и раздели́в мо́ре,/ Изра́иля же беглеца́, пешехо́дца спасе́,// песнь Бо́гови воспева́юща.
Припев:

Сла́ва, Го́споди, свято́му Воскресе́нию Твоему́.
Тропарь:

Всеси́льну Христо́ву Божеству́ ка́ко не диви́мся;/ от страсте́й у́бо всем ве́рным, безстра́стие и нетле́ние точа́щу,/ от ребра́ же Свята́го исто́чник безсме́ртия иска́пающу,// и Живо́т из гро́ба Присносу́щный.
Припев:

Сла́ва, Го́споди, свято́му Воскресе́нию Твоему́.
Тропарь:

Я́ко благоле́пен жена́м А́нгел ны́не яви́ся,/ све́тлыя нося́ о́бразы есте́ственныя невеще́ственныя чистоты́,// зра́ком же возвеща́я свет воскресе́ния, зовы́й: воскре́се Госпо́дь.
Припев:

Пресвята́я Богоро́дице, спаси́ нас.
Богородичен:
Пресла́вная возглаго́лашася о Тебе́ в роде́х родо́в,/ Бо́га Сло́ва во чре́ве вме́щшая,/ чиста́ же пребы́вши Богоро́дице Мари́е.// Те́мже Тя вси почита́ем, су́щее по Бо́зе заступле́ние на́ше.
Кано́н крестовоскре́сный, глас 8:
Припев:

Сла́ва, Го́споди, Кресту́ Твоему́ Честно́му и Воскресе́нию.
Тропарь:

Взя́шася врата́ боле́зненная,/ и ужасо́шася вра́тницы а́довы,/ зря́ще в преиспо́днейшая Соше́дшаго,// И́же на высоте́ всех превы́ше естества́.
Припев:

Сла́ва, Го́споди, Кресту́ Твоему́ Честно́му и Воскресе́нию.
Тропарь:

Удиви́шася чи́ни а́нгельстии,/ зря́ще на престо́ле посажде́но О́тчи,/ отпа́дшее естество́ челове́ческое,// затворе́ное в преиспо́дних земли́.
Кано́н Богоро́дицы, глас 8: 
Припев:

Пресвята́я Богоро́дице, спаси́ нас.
Тропарь:

Пречи́стая Богоро́дице,/ вопло́щшееся Присносу́щное и Пребоже́ственное Сло́во,// па́че естества́ ро́ждши, пое́м Тя.
Припев:

Пресвята́я Богоро́дице, спаси́ нас.
Тропарь:

Грозд Тя Живоно́сен,/ всеми́рнаго иска́пающ сла́дость спасе́ния,// Де́ва, Христе́, роди́.
Кано́н сщмч. Диони́сия, глас 8: 
Припев:

Священному́чениче Диони́сие, моли́ Бо́га о нас.
Тропарь:

Па́влом Боже́ственным науче́н, Небе́сных, Диони́сие, ви́дцем,// Небесный таи́нник а́бие и Боговеща́тель был еси́. (Дважды)
Припев:

Священному́чениче Диони́сие, моли́ Бо́га о нас.
Тропарь:

И́же благода́тию Бо́жиею озари́вся,/ просвети́, блаже́нне, пою́щих тя ду́ши// твоя́ разуме́ти Богодухнове́нная уче́ния, Диони́сие. (Дважды)


Сла́ва Отцу́ и Сы́ну и Свято́му Ду́ху.
Тропарь:

Умо́м преочище́нным и душе́ю/ Небе́сных удобре́ний сия́ния уве́дети сподо́бился еси́// и тех ликостоя́ния, Диони́сие.


И ны́не и при́сно и во ве́ки веко́в, ами́нь.
Богородичен:
Черто́г светоно́сный па́че ума́ воплоще́ния яви́лася еси́ всех Соде́теля:// из Тебе́ бо плоть, Богома́ти, на́шу оде́ял есть.
Катава́сия, глас 4:

Хор:

Отве́рзу уста́ моя́,/ и напо́лнятся Ду́ха,/ и сло́во отры́гну Цари́це Ма́тери,/ и явлю́ся, све́тло торжеству́я,// и воспою́, ра́дуяся, Тоя́ чудеса́.
Песнь 3:

Канон Воскре́сный, глас 8: 
Хор:

Ирмос:

Утвержде́й в нача́ле Небеса́ ра́зумом,/ и зе́млю на вода́х основа́вый,/ на ка́мени мя, Христе́, за́поведей Твои́х утверди́,/ я́ко несть свят, па́че Тебе́// Еди́не Человеколю́бче.
Припев:

Сла́ва, Го́споди, свято́му Воскресе́нию Твоему́.
Тропарь:

Осужде́на бы́вша Ада́ма вкуше́нием греха́,/ пло́ти Твоея́ спаси́тельною стра́стию оправда́л еси́, Христе́:// Сам бо непови́нен сме́ртнаго иску́са был еси́, Безгре́шне.
Припев:

Сла́ва, Го́споди, свято́му Воскресе́нию Твоему́.
Тропарь:

Воскресе́ния свет возсия́/ су́щим во тьме, и се́ни сме́ртней седя́щим,/ Бог мой Иису́с,/ и Свои́м Божество́м кре́пкаго связа́в,// сего́ сосу́ды расхи́тил есть.
Припев:

Пресвята́я Богоро́дице, спаси́ нас.
Богородичен:
Херуви́мов и серафи́мов превы́шши яви́лася еси́, Богоро́дице:/ Ты бо Еди́на прия́ла еси́ Невмести́маго Бо́га в Твое́м чре́ве, Нескве́рная:// те́мже Тя ве́рнии вси пе́сньми, Чи́стая, ублажа́ем.
Кано́н крестовоскре́сный, глас 8:
Припев:

Сла́ва, Го́споди, Кресту́ Твоему́ Честно́му и Воскресе́нию.
Тропарь:

Отве́ргшагося пре́жде за́поведи, Го́споди,/ изринове́на мя от Тебе́ сотвори́л еси́,/ в него́же вообрази́вся, послуша́нию же навы́к,// Себе́ па́ки назда́л еси́ распя́тием.
Припев:

Сла́ва, Го́споди, Кресту́ Твоему́ Честно́му и Воскресе́нию.
Тропарь:

Прему́дростию вся проуве́девый, Го́споди,/ и ра́зумом Твои́м водрузи́вый преиспо́дняя,/ не не сподо́бил еси́ снизхожде́нием Твои́м, Сло́ве Бо́жий,// воскреси́ти, е́же по о́бразу Твоему́.
Кано́н Богоро́дицы, глас 8: 
Припев:

Пресвята́я Богоро́дице, спаси́ нас.
Тропарь:

Даждь нам по́мощь Твои́ми моли́твами, Всечи́стая,// прило́ги отража́ющи лю́тых обстоя́ний.
Припев:

Пресвята́я Богоро́дице, спаси́ нас.
Тропарь:

Е́ве прама́тери Ты исправле́ние бы́ла еси́,// Нача́льника жи́зни ми́рови, Христа́ Богоро́дице, ро́ждши.
Кано́н сщмч. Диони́сия, глас 8: 
Припев:

Священному́чениче Диони́сие, моли́ Бо́га о нас.
Тропарь:

Небе́сных круго́в превозше́д, о́тче, преми́рных чи́ны, и во́инства, и све́тлости,// высоковеща́ньми слове́с и всему́дрыми уче́нии всем изъясни́л еси́. (Дважды)
Припев:

Священному́чениче Диони́сие, моли́ Бо́га о нас.
Тропарь:

Высо́каго виде́ния насыщся, преподобне,/ име́н Боже́ственных Боже́ственное разуме́ние Богосло́вил еси́,// Тро́ичный Богосло́в быв благода́тию, Богоблаже́нне Диони́сие. (Дважды)


Сла́ва Отцу́ и Сы́ну и Свято́му Ду́ху.
Тропарь:

Умертви́вся ны́нешним жела́нием, е́же к Бо́гу,/ и любому́дрию кре́пко научи́вся,// су́щим па́че ума́ животво́рным дарова́нием Богоно́сный ор-
га́н, о́тче, был еси́.


И ны́не и при́сно и во ве́ки веко́в, ами́нь.
Богородичен:
Дея́нием, Де́во, Вседе́тельнаго Ду́ха,/ те́ло Влады́це всех плодоноси́ла еси́,// в Не́мже осуди́ся ми́ра грех и Жи́знь источи́ся ве́чнующая.
Катава́сия, глас 4:

Хор:

Твоя́ песносло́вцы, Богоро́дице,/ Живы́й и Незави́стный Исто́чниче,/ лик себе́ совоку́пльшия, духо́вно утверди́,/ в Боже́ственней Твое́й сла́ве// венце́в сла́вы сподо́би.
Ектения́ ма́лая:
Диа́кон: 

Па́ки и па́ки ми́ром Го́споду помо́лимся.

Хор: 

Го́споди, поми́луй.

Диа́кон: 

Заступи́, спаси́, поми́луй и сохрани́ нас, Бо́же, Твое́ю благода́тию.

Хор: 

Го́споди, поми́луй.

Диа́кон: 

Пресвяту́ю, Пречи́стую, Преблагослове́нную, Сла́вную Влады́чицу на́шу Богоро́дицу и Присноде́ву Мари́ю, со все́ми святы́ми помяну́вше, са́ми себе́ и друг дру́га, и весь живо́т наш Христу́ Бо́гу предади́м.
Хор: 

Тебе́, Го́споди.
Иере́й: 

Я́ко Ты еси́ Бог наш, и Тебе́ сла́ву воссыла́ем, Отцу́ и Сы́ну и Свято́му Ду́ху, ны́не и при́сно и во ве́ки веко́в. 

Хор: 

Ами́нь. 
Конда́к сщмч. Диони́сия, глас 8, подо́бен: "Взбра́нной…":


Небе́сная врата́ проше́д ду́хом я́ко учени́к/ до тре́тияго Небесе́ дости́гшаго апо́стола, Диони́сие,/ неизрече́нных обогати́лся еси́ вся́ким ра́зумом/ и озари́л еси́ во тьме неве́дения седя́щия./ Те́мже зове́м:// ра́дуйся, о́тче всеми́рный.

И́кос:


А́нгел от челове́ков, доброде́тельми быв вели́кий Диони́сий,/ весь, я́ко крила́т, навы́че умо́м Небе́сныя ра́зумы./ Тем пе́сньми, я́ко А́нгела, почти́м, вопию́ще к нему́ такова́я:/ ра́дуйся, уве́девый Христа́ Па́влом;/ ра́дуйся, мно́гия ко Христу́ обрати́вый;/ ра́дуйся, многобо́жия хра́мов губи́телю;/ ра́дуйся, Богоразу́мнаго сове́та смотре́ние;/ ра́дуйся, кни́го Богоначерта́нная та́йных сокро́вищ;/ ра́дуйся, скрижа́ль Богозра́чная и зерца́ло Небе́сное;/ ра́дуйся, я́ко Стра́сть Госпо́дню ви́дел еси́;/ ра́дуйся, я́ко усе́рдно Того́ ради закала́ешися;/ ра́дуйся, исто́чниче, источа́я ра́зум;/ ра́дуйся, ка́пле, угаша́ющи безу́мие;/ ра́дуйся, стезе́ неле́стная спасе́ния;/ ра́дуйся, прегра́до нечести́вых прехо́да;// ра́дуйся, о́тче всеми́рный
Седа́лен сщмч. Диони́сия, глaс 8, подо́бен: "Прему́дрости… ":


В пучи́не прему́дрости уча́, Ду́ха глубины́,/ Тро́ицы Еди́но Божество́ проповеда́л еси́, преподо́бне,/ списа́в вся А́нгельския чи́ны и та́йная тех сия́ния, Богому́дре./ Тем и ни́жнюю иера́рхию счиня́я,/ ко еди́ному вся возве́л еси́
еди́нству, иера́рше Диони́сие./ Моли́ Христа́ Бо́га прегреше́ний оставле́ние даровати́// честву́ющим любо́вию святу́ю па́мять твою́.



Сла́ва Отцу́ и Сы́ну и Свято́му Ду́ху и ны́не и при́сно и во ве́ки веко́в, ами́нь.

Богоро́дичен из Мине́и, глaс 8:


Со́лнца о́блаче разу́мнаго,/ Боже́ственнаго Све́та свети́льниче златокова́нный,/ Нескве́рная, Небла́зная, Всенепоро́чная Влады́чице,/ омраче́нную ду́шу мою́ ослепле́нием страсте́й/ безстра́стия заре́ю просвети́, молю́ся./ И оскверне́нное мое́ се́рдце омы́й пото́ки умиле́ния, покая́ния же слеза́ми,/ и от тиме́ния мя очи́сти дел мои́х, да любо́вию зову́ Ти:/ Богоро́дице Присноде́во, моли́ Христа́ Бо́га, прегреше́ний оставле́ние пода́ти ми,/ Тебе́ бо име́ю наде́жду, раб Твой.
Песнь 4:

Канон Воскре́сный, глас 8: 
Хор:

Ирмос:

Ты моя́ кре́пость Го́споди,/ Ты моя́ и си́ла,/ Ты мой Бог, Ты мое́ ра́дование,/ не оста́вль не́дра О́тча,/ и на́шу нищету́ посети́в./ Тем с проро́ком Авваку́мом зову́ Ти:// си́ле Твое́й сла́ва, Человеколю́бче.
Припев:

Сла́ва, Го́споди, свято́му Воскресе́нию Твоему́.
Тропарь:

Ты врага́ су́ща мя зело́ возлюби́л еси́:/ Ты истоща́нием стра́нным соше́л еси́ на зе́млю, Благоутро́бне Спа́се,/ после́дняго моего́ досажде́ния не отве́ргся,/ и пребы́в на высоте́ пречи́стыя Твоея́ сла́вы,// пре́жде безче́ствованнаго просла́вил еси́.
Припев:

Сла́ва, Го́споди, свято́му Воскресе́нию Твоему́.
Тропарь:

Кто зря, Влады́ко, ны́не не ужаса́ется,/ стра́стию смерть разруша́ему;/ Кресто́м бежа́щее тле́ние,/ и сме́ртию ад бога́тства истощава́емый,/ Боже́ственною си́лою Тебе́ распя́таго;// чу́дно де́ло, Человеколю́бче!
Припев:

Пресвята́я Богоро́дице, спаси́ нас.
Богородичен:
Ты ве́рным похвала́ еси́, Безневе́стная, Ты Предста́тельнице,/ Ты и прибе́жище христиа́н, стена́ и приста́нище:/ к Сы́ну бо Твоему́ мольбы́ но́сиши, Всенепоро́чная, и спаса́еши от бед,// ве́рою и любо́вию Богоро́дицу Чи́стую Тебе́ зна́ющих.
Кано́н крестовоскре́сный, глас 8:
Припев:

Сла́ва, Го́споди, Кресту́ Твоему́ Честно́му и Воскресе́нию.
Тропарь:

На Кресте́ Тя пригвозди́ша законопресту́пных де́ти, Христе́ Бо́же://  и́мже спасл еси́ я́ко Благоутро́бен, сла́вящия Твоя́ страда́ния.
Припев:

Сла́ва, Го́споди, Кресту́ Твоему́ Честно́му и Воскресе́нию.
Тропарь:

Воскре́с от гро́ба, вся совоскреси́л еси́ су́щия во а́де ме́ртвыя,// и просвети́л еси́ я́ко Благоутро́бен, сла́вящия Твое́ воскресе́ние.
Кано́н Богоро́дицы, глас 8: 
Припев:

Пресвята́я Богоро́дице, спаси́ нас.
Тропарь:

Клас возрасти́вшая животво́рный, неора́нная Ни́во,/ подаю́щаго ми́рови жизнь, Богоро́дице,// спаса́й пою́щия Тя.
Припев:

Пресвята́я Богоро́дице, спаси́ нас.
Тропарь:

Богоро́дицу Тя, Всечи́стая, просве́щшиися вси пропове́дуем:// Со́лнце бо пра́вды родила́ еси́, Присноде́во.
Кано́н сщмч. Диони́сия, глас 8: 
Припев:

Священному́чениче Диони́сие, моли́ Бо́га о нас.
Тропарь:

Церко́вное благочи́ние украси́л еси́:/ в них бо, о́тче, живописа́л еси́ зра́чныя о́бразы/ я́вственно священнописа́нием Безо́бразных сил;// и́миже
тайново́дятся и просвеща́ются вся ве́рных, Богому́дре, собо́ры. (Дважды)
Припев:

Священному́чениче Диони́сие, моли́ Бо́га о нас.
Тропарь:

Струи́ твоего́ Богосло́вия, Богоприя́тне, цветники́ напая́ют слове́сныя,/ присноцвету́щия зело́ и насажде́нный на пра́вости Богосло́вия:// еди́нство бо Существа́ в Трие́х Ли́цех, честно́е Единонача́лие пропове́дал еси́. (Дважды)


Сла́ва Отцу́ и Сы́ну и Свято́му Ду́ху.
Тропарь:

А́нгельскаго священнонача́льства си́льное, святи́телю, жела́ние и раче́ние, е́же к Бо́гу,/ и неукло́нное ма́ние к высоте́ Боже́ственней и непостижи́мей,/ научи́л еси́ Богому́дренно ве́рою вопию́щия:// си́ле Твое́й сла́ва, Человеколю́бче.


И ны́не и при́сно и во ве́ки веко́в, ами́нь.
Богородичен:
Священноде́йствитель спасе́ния бысть Сын Твой всем пою́щим Тя,/ и Наста́вник, и Просвети́тель, и Пра́вда, Де́во, и избавле́ние.// Тем Тя, Богоро́дицу, и́стинно и госпо́дьственно ве́рнии единому́дренно сла́вим.
Катава́сия, глас 4:

Хор:

Седя́й в Сла́ве/ на Престо́ле Божества́/ во о́блаце ле́гце,/ прии́ди Иису́с Пребоже́ственный,/ Нетле́нною Дла́нию/ и спасе́ зову́щия:// сла́ва, Христе́, си́ле Твое́й.
Песнь 5:

Канон Воскре́сный, глас 8: 
Хор:

Ирмос:

Вску́ю мя отри́нул еси́/ от лица́ Твоего́, Све́те Незаходи́-мый,/ и покры́ла мя есть чужда́я тьма, окая́ннаго;/ но обрати́ мя,/ и к све́ту за́поведей Твои́х// пути́ моя́ напра́ви, молю́ся.
Припев:

Сла́ва, Го́споди, свято́му Воскресе́нию Твоему́.
Тропарь:

Оде́ятися претерпе́л еси́ в багряни́цу/ пре́жде стра́сти Твоея́, Спа́се, поруга́емь,/ первозда́ннаго покрыва́я безобра́зное обнаже́ние:/ и наг пригвозди́лся еси́ на Кресте́ пло́тию,// совлача́я, Христе́, ри́зу умерщвле́ния.
Припев:

Сла́ва, Го́споди, свято́му Воскресе́нию Твоему́.
Тропарь:

От пе́рсти сме́ртныя,/ Ты па́дшее мое́ па́ки назда́л еси́ существо́, воскре́с:/ и нестаре́ющееся, Христе́ устро́ил еси́,/ яви́в па́ки я́коже ца́рский о́браз,// нетле́ния жизнь блиста́ющ.
Припев:

Пресвята́я Богоро́дице, спаси́ нас.
Богородичен:
Ма́тернее дерзнове́ние, е́же к Сы́ну Твоему́ иму́щи, Всечи́стая,/ сро́днаго промышле́ния, е́же о нас, не пре́зри, мо́лимся:// я́ко Тебе́ и Еди́ну христиа́не ко Влады́це очище́ние ми́лостивно предлага́ем.
Кано́н крестовоскре́сный, глас 8:
Припев:

Сла́ва, Го́споди, Кресту́ Твоему́ Честно́му и Воскресе́нию.
Тропарь:

Наста́ви нас си́лою Креста́ Твоего́, Христе́:/ тем бо Тебе́ припа́даем,// мир пода́ждь нам Человеколю́бче.
Припев:

Сла́ва, Го́споди, Кресту́ Твоему́ Честно́му и Воскресе́нию.
Тропарь:

Окорми́ живо́т наш, я́ко Преблаги́й,/ пою́щих Твое́ воста́ние,// и мир пода́ждь нам, Человеколю́бче.
Кано́н Богоро́дицы, глас 8: 
Припев:

Пресвята́я Богоро́дице, спаси́ нас.
Тропарь:

Утоли́ нестерпи́мую бу́рю страсте́й мои́х,// Я́же Бо́га ро́ждшая, Окорми́теля и Го́спода.
Припев:

Пресвята́я Богоро́дице, спаси́ нас.
Тропарь:

Слу́жат рождеству́ Твоему́, Пречи́стая Богоро́дице,// а́нгельстии чи́нове, и челове́ков собра́ние.
Кано́н сщмч. Диони́сия, глас 8: 
Припев:

Священному́чениче Диони́сие, моли́ Бо́га о нас.
Тропарь:

Глаго́л твои́х веща́ние, я́ко не́кий Небе́сный шум носи́мь,/ безбо́жныя ра́зумы огроми́ сло́вом благода́ти// и веле́ний Боже́ственных заря́ми светле́йшими ве́рных сердца́ просвети́. (Дважды)
Припев:

Священному́чениче Диони́сие, моли́ Бо́га о нас.
Тропарь:

Уподо́бился еси́ ку́пцу, ищу́щему до́брыя би́серы, всебога́те,/ и обре́л еси́ еди́н би́сер, и́стинно многоце́нен,// и, уди́влься его́ Боготво́рну свето-
верже́нию, святи́телю, Бо́га испове́дал еси́. (Дважды)


Сла́ва Отцу́ и Сы́ну и Свято́му Ду́ху.
Тропарь:

Исто́чник му́дрости, любому́дрейше о́тче, возлюби́л еси́,/ и, тоя́ раче́нием и любо́вию одержи́мь, вели́к был еси́,// и ре́ки Боже́ственных
веле́ний всегда́ то́чиши, Богогла́се.


И ны́не и при́сно и во ве́ки веко́в, ами́нь.
Богородичен:
Я́ко Обрадо́ванная, добротворя́щее прия́ла еси́ благоле́пие,/ вся еди́нем хоте́нием Сотво́ршаго,// и Боже́ственною добро́тою и просвеще́нием благове́рия, Богома́ти, нас Удобри́вшаго.
Катава́сия, глас 4:

Хор:

Ужасо́шася вся́ческая/ о Боже́ственней сла́ве Твое́й:/ Ты бо, Неискусобра́чная Де́во,/ име́ла еси́ во утро́бе над все́ми Бо́га/ и родила́ еси́ Безле́тнаго Сы́на,/ всем воспева́ющим Тя// мир подава́ющая.
Песнь 6:

Канон Воскре́сный, глас 8: 
Хор:

Ирмос:

Очи́сти мя, Спа́се,/ мно́га бо беззако́ния моя́,/ и из глубины́ зол возведи́, молю́ся:/ к Тебе́ бо возопи́х,/ и услы́ши мя,// Бо́же спасе́ния моего́.
Припев:

Сла́ва, Го́споди, свято́му Воскресе́нию Твоему́.
Тропарь:

Дре́вом кре́пко низложи́ мя началозло́бный:/ Ты же, Христе́, возне́сся на Кресте́,/ крепча́е низложи́л еси́, посрами́в сего́,// па́дшаго же воскреси́л еси́.
Припев:

Сла́ва, Го́споди, свято́му Воскресе́нию Твоему́.
Тропарь:

Ты уще́дрил еси́ Сио́на, возсия́вый от гро́ба,/ но́ваго вме́сто ве́тхаго соверши́в, я́ко Благоутро́бен, Боже́ственною Твое́ю кро́вию:// и ны́не ца́рствуеши в нем во ве́ки, Христе́.
Припев:

Пресвята́я Богоро́дице, спаси́ нас.
Богородичен:
Да изба́вимся от лю́тых прегреше́ний,/ мольба́ми Твои́ми, Богороди́тельнице Чи́стая,/ и да улучи́м, Пречи́стая, Боже́ственное сия́ние,// из Тебе́ неизрече́нно воплоще́ннаго Сы́на Бо́жия.
Кано́н крестовоскре́сный, глас 8:
Припев:

Сла́ва, Го́споди, Кресту́ Твоему́ Честно́му и Воскресе́нию.
Тропарь:

Дла́ни на Кресте́ распросте́рл еси́,/ исцеля́яй неудержа́нно просте́ртую во Еде́ме ру́ку первозда́ннаго:/ и Твое́ю во́лею же́лчи вкуси́в,/ и спасл еси́, Христе́, я́ко Си́лен,// сла́вящия Твоя́ страда́ния.
Припев:

Сла́ва, Го́споди, Кресту́ Твоему́ Честно́му и Воскресе́нию.
Тропарь:

Сме́рти Изба́витель вкуси́, дре́вняго осужде́ния,/ я́ко да и тле́ния ца́рство разруши́т,/ и во а́дская сшед, воскре́се Христо́с,// и спасе́, я́ко Си́лен, пою́щия Его́ воскресе́ние.
Кано́н Богоро́дицы, глас 8: 
Припев:

Пресвята́я Богоро́дице, спаси́ нас.
Тропарь:

Храм Тя Бо́жий и Ковче́г,/ и черто́г одушевле́нный, и дверь Небе́сную,// Богоро́дице, ве́рнии возвеща́ем.
Припев:

Пресвята́я Богоро́дице, спаси́ нас.
Тропарь:

Тре́бищ разруши́тель, я́ко Бог,/ бы́вшее рождество́ Твое́, Мари́е Богоневе́сто,// покланя́емо есть со Отце́м и Ду́хом.
Кано́н сщмч. Диони́сия, глас 8: 
Припев:

Священному́чениче Диони́сие, моли́ Бо́га о нас.
Тропарь:

Зако́нно любому́дрствуя, му́дрости дар получи́л еси́,/ Боже́ственне Богосло́вя Правосла́вныя догма́ты, всеблаже́нне, оста́вил еси́,// и́хже на-
слажда́ющеся, ве́рнии, тя блажи́м. (Дважды)
Припев:

Священному́чениче Диони́сие, моли́ Бо́га о нас.
Тропарь:

Ра́зумом Боголе́пным, Богому́дре, удобря́ем,/ Боже́ственному учи́телю слух твой приклони́л еси́// и премии́рную от Него́ му́дрость навы́кл еси́, Диони́сие. (Дважды)


Сла́ва Отцу́ и Сы́ну и Свято́му Ду́ху.
Тропарь:

Житие́ твое́ чу́дно, сло́во же ди́внейше,/ язы́к твой светоза́рен, уста́ огнедухнове́нна и духодви́жима,// ум же твой испы́тен, о́тче, Богоблаже́нне.


И ны́не и при́сно и во ве́ки веко́в, ами́нь.
Богородичен:
Глас Ти Гаврии́лов ра́достно, Де́во, взыва́ем ве́рнии,/ из Тебе бо неизрече́нно нам Живонача́льный Творе́ц изше́л есть// и примеси́ся челове́ком, Человеколю́бец.
Катава́сия, глас 4:

Хор:

Боже́ственное сие́ и всечестно́е/ соверша́юще пра́зднество,/ Богому́дрии, Богома́тере,/ прииди́те, рука́ми воспле́щим,// от Нея́ ро́ждшагося Бо́га сла́вим.
Ектения́ ма́лая:
Диа́кон: 

Па́ки и па́ки ми́ром Го́споду помо́лимся.

Хор: 

Го́споди, поми́луй.

Диа́кон:

Заступи́, спаси́, поми́луй и сохрани́ нас, Бо́же, Твое́ю благода́тию.

Хор: 

Го́споди, поми́луй.
Диа́кон:

Пресвяту́ю, Пречи́стую, Преблагослове́нную, Сла́вную Влады́чицу на́шу Богоро́дицу и Присноде́ву Мари́ю, со все́ми святы́ми помяну́вше, са́ми себе́ и друг дру́га, и весь живо́т наш Христу́ Бо́гу предади́м.
Хор: 

Тебе́, Го́споди.
Иере́й: 

Ты бо еси́ Ца́рь ми́ра и Спас душ на́ших, и Тебе́ сла́ву воссыла́ем, Отцу́ и Сы́ну и Свято́му Ду́ху, ны́не и при́сно и во ве́ки веко́в.

Хор: 

Ами́нь. 
Конда́к воскре́сный, глас 8, подо́бен: «Я́ко нача́тки…»:



Воскре́с из гро́ба, уме́ршыя воздви́гл еси́,/ и Ада́ма воскреси́л еси́,/ и Е́ва лику́ет во Твое́м Воскресе́нии,/ и мирсти́и концы́ торжеству́ют// е́же из ме́ртвых воста́нием Твои́м, Многоми́лостиве.
И́кос: 



А́дова ца́рствия плени́вый, и ме́ртвыя воскреси́вый, Долготерпели́ве,/ жены́ мироно́сицы сре́тил еси́, вме́сто печа́ли ра́дость принесы́й:/ и апо́столом Твои́м возвести́л еси́ победи́тельная Спа́се мой зна́мения Живода́телю,/ и тварь просвеща́еши, Человеколю́бче.// Сего́ ра́ди и ми́р сра́дуется, е́же из ме́ртвых воста́нию Твоему́, Многоми́лостиве.
Песнь 7:

Канон Воскре́сный, глас 8: 
Хор:

Ирмос:

Бо́жия снизхожде́ния/ огнь устыде́ся в Вавило́не иногда́./ Сего́ ра́ди о́троцы в пещи́ ра́дованною ного́ю,/ я́ко во цве́тнице лику́юще поя́ху:// благослове́н еси́, Бо́же оте́ц на́ших.
Припев:

Сла́ва, Го́споди, свято́му Воскресе́нию Твоему́.
Тропарь:

Сла́вное истоща́ние,/ Боже́ственное бога́тство Твоея́ нищеты́, Христе́, удивля́ет а́нгелы,/ на Кресте́ зря́щия Тя пригвожда́ема,/ за е́же спасти́ ве́рою зову́щия:// благослове́н еси́ Бо́же оте́ц на́ших.
Припев:

Сла́ва, Го́споди, свято́му Воскресе́нию Твоему́.
Тропарь:

Боже́ственным Твои́м соше́ствием све́та испо́лнил еси́ преиспо́дняя,/ и тьма прогна́на бысть пре́жде гоня́щая./ Отню́дуже воскресо́ша и́же от ве́ка ю́зницы, зову́ще:// благослове́н Бог оте́ц на́ших.
Припев:

Пресвята́я Тро́ице, Бо́же наш, сла́ва Тебе́.
Троичен:

Всем у́бо Го́спода,/ Еди́наго же еди́ному Единоро́дному Сы́ну правосла́вно Отца́,/ богосло́вяще Тя возвеща́ем,/ и Еди́наго ве́дяще от Тебе́ исходя́ща Ду́ха Пра́ваго,// Соесте́ственна и Соприсносу́щна.
Кано́н крестовоскре́сный, глас 8:
Припев:

Сла́ва, Го́споди, Кресту́ Твоему́ Честно́му и Воскресе́нию.
Тропарь:

Спасе́ние соде́лал еси́ посреде́ вселе́нныя, проро́чески Бо́же:/ на дре́во бо вознесе́н быв, вся призва́л еси́ ве́рою зову́щия:// оте́ц на́ших Бо́же, благослове́н еси́.
Припев:

Сла́ва, Го́споди, Кресту́ Твоему́ Честно́му и Воскресе́нию.
Тропарь:

Воскре́с от гро́ба, я́коже от сна, Ще́дре,/ всех изба́вил еси́ от тли,/ тварь же уверя́ется апо́столы пропове́дающими воста́ние:// отце́в Бо́же, благослове́н еси́.
Кано́н Богоро́дицы, глас 8: 
Припев:

Пресвята́я Богоро́дице, спаси́ нас.
Тропарь:

От Де́вственных ложе́сн вопло́щься,/ яви́лся еси́ на Спасе́ние на́ше./ Те́мже Твою́ Ма́терь ве́дяще Богоро́дицу, правосла́вно зове́м:// отце́в Бо́же, благослове́н еси́.
Припев:

Пресвята́я Богоро́дице, спаси́ нас.
Тропарь:

Жезл прорасти́ла еси́, Де́во,/ от ко́рене Иессе́ова, Всеблаже́нная,/ Плод цветонося́щи спаси́тельный,/ ве́рою Сы́ну Твоему́ зову́щим:// отце́в Бо́же, благослове́н еси́.
Кано́н сщмч. Диони́сия, глас 8: 
Припев:

Священному́чениче Диони́сие, моли́ Бо́га о нас.
Тропарь:

Я́ко ту́ча Небе́сная зе́млю жа́ждущую,/ твоя́ уче́ния ве́рных сердца́ при́сно жела́ющая умаща́ют/ и несы́тно вопи́ти науча́т:// оте́ц на́ших Бо́же, благослове́н еси́. (Дважды)
Припев:

Священному́чениче Диони́сие, моли́ Бо́га о нас.
Тропарь:

Ра́зумом Богому́дренным безпло́тныя умы́ расписа́л еси́/ и тех, преблаже́нне, песносло́вия, Боже́ствен быв, Це́рковь пе́ти наказа́л еси́://
благослове́н Бог оте́ц на́ших. (Дважды)


Сла́ва Отцу́ и Сы́ну и Свято́му Ду́ху.
Тропарь:

Прия́телище Ду́ха Всесвята́го яви́лся еси́ благоключи́мое/ и, Того́ вдохнове́ния и явле́ния проро́чески провозглаша́я, му́дре Диони́сие, во-
пия́ше ве́село:// благослове́н Бог оте́ц на́ших.


И ны́не и при́сно и во ве́ки веко́в, ами́нь.
Богородичен:
Се ны́не испо́лнися Иса́ии Богоглаго́ливаго прорече́ние:/ Де́ва бо во чре́ве Бо́га Сло́ва име́/ и породи́ла есть Жизнода́вца, Ему́же вси зове́м://
благослове́н Бог оте́ц на́ших.
Катава́сия, глас 4:

Хор:

Не послужи́ша тва́ри Богому́дрии/ па́че Созда́вшаго,/ но, о́гненное преще́ние му́жески попра́вше,/ ра́довахуся, пою́ще:// препе́тый отце́в Госпо́дь и Бог, благослове́н еси́.
Песнь 8:

Канон Воскре́сный, глас 8: 
Хор:

Ирмос:

Седмери́цею пещь халде́йский мучи́тель/ Богочести́вым неи́стовно разжже́,/ си́лою же лу́чшею спасе́ны сия́ ви́дев,/ Творцу́ и Изба́вителю вопия́ше:/ о́троцы, благослови́те,/ свяще́нницы, воспо́йте,// лю́дие, превозноси́те во вся ве́ки.
Припев:

Сла́ва, Го́споди, свято́му Воскресе́нию Твоему́.
Тропарь:

Иису́сова Божества́ Пребоже́ственная си́ла,/ в нас боголе́пно возсия́ла есть:/ пло́тию бо вкуш за всех смерть кре́стную,/ разруши́ а́дову кре́пость./ Его́же непреста́нно де́ти благослови́те, свяще́нницы воспо́йте,// лю́дие превозноси́те во вся ве́ки.
Припев:

Сла́ва, Го́споди, свято́му Воскресе́нию Твоему́.
Тропарь:

Распны́йся воста́, великовы́йный паде́,/ пады́й и сокруше́нный испра́вися,/ тля отве́ржена бысть, и нетле́ние процвете́:// Жи́знию бо ме́ртвенное поже́рто бысть. Де́ти благослови́те, свяще́нницы воспо́йте, лю́дие превозноси́те во вся ве́ки.
Припев:

Пресвята́я Тро́ице, Бо́же наш, сла́ва Тебе́.
Троичен:

Трисве́тлое Божество́,/ Еди́ну сия́ющее зарю́ от Еди́наго Триипоста́снаго Естества́, Роди́теля Безнача́льна:/ Единоесте́ственно же Сло́во Отцу́, и Сца́рствующаго Единосу́щнаго Ду́ха,/ де́ти благослови́те, свяще́нницы воспо́йте,// лю́дие превозноси́те во вся ве́ки.
Кано́н крестовоскре́сный, глас 8:
Припев:

Сла́ва, Го́споди, Кресту́ Твоему́ Честно́му и Воскресе́нию.
Тропарь:

На дре́ве ру́це мне просте́ршаго, обнаже́нному, призыва́юща мя,/ Свое́ю благообра́зною согре́яти нагото́ю:/ благослови́те вся дела́ Госпо́дня,// и превозноси́те Его́ во ве́ки.
Припев:

Сла́ва, Го́споди, Кресту́ Твоему́ Честно́му и Воскресе́нию.
Тропарь:

Из преиспо́дняго а́да возне́сша мя, па́дшаго,/ и высокопресто́льною сла́вою Роди́теля поче́тшаго:/ благослови́те, вся дела́ Госпо́дня, Го́спода,// и превозноси́те Его́ во ве́ки.
Кано́н Богоро́дицы, глас 8: 
Припев:

Пресвята́я Богоро́дице, спаси́ нас.
Тропарь:

Сопроти́вных разжже́нныя и пламенови́дныя на нас угаси́ стре́лы:// я́ко да пое́м Тя во вся ве́ки.
Припев:

Пресвята́я Богоро́дице, спаси́ нас.
Тропарь:

Преесте́ственне Соде́теля и Спа́са,/ Бо́га Сло́ва родила́ еси́, Де́во:// те́мже Тя пое́м, и превозно́сим во вся ве́ки.
Кано́н сщмч. Диони́сия, глас 8: 
Припев:

Священному́чениче Диони́сие, моли́ Бо́га о нас.
Тропарь:

Све́тел, я́ко зерца́ло, быв, Диони́сие,/ и вмести́телен чи́стых явле́ний ум соде́лав,/ доброде́телию, всебога́те, лучи́ па́че ума́ сия́ния прие́мля,
вопия́л еси́:// свяще́нницы, благослови́те, лю́дие, превозноси́те во вся ве́ки. (Дважды)
Припев:

Священному́чениче Диони́сие, моли́ Бо́га о нас.
Тропарь:

Оби́льнейшая благода́ть излия́ся во устна́х твои́х,/ тем Боже́ственная уче́ния предложи́л еси́,/ и тех ра́зумы па́че смы́сла нам простира́я и ясне́е и све́тло отверза́я, ве́рою пою́щим:// свяще́нницы, благослови́те, лю́дие, превозноси́те во вся ве́ки. (Дважды)


Благослови́м Отца́, и Сы́на, и Свята́го Ду́ха, Го́спода.
Тропарь:

Зна́емейша бысть тобо́ю, Диони́сие, Афи́нская всесла́вная митропо́лия,/ Христу́ прине́сшая тя нача́ток всесвяще́нный, Всецарю́ всегда́ пою́щи:/ о́троцы, благослови́те, свяще́нницы, воспо́йте, лю́дие, превозноси́те во вся ве́ки.


И ны́не и при́сно и во ве́ки веко́в, ами́нь.
Богородичен:
Ма́ти Бо́жия Всенепоро́чная, души́ моея́ стру́пы и грехо́вныя я́звы потреби́:/ Сы́на бо родила́ еси́, власть иму́щаго/ связанныя плени́цами грехо́вными удобь осла́бити от уз нереши́мых,// Еди́наго Благоде́теля и Еди́наго Жизнода́вца.
Катава́сия, глас 4:

Хор:

Хва́лим, благослови́м, покланя́емся Го́сподеви, пою́ще и превознося́ще во вся ве́ки.


О́троки благочести́выя в пе́щи/ Рождество́ Богоро́дичо спасло́ есть;/ тогда́ у́бо образу́емое,/ ны́не же де́йствуемое,/ вселе́нную всю воздвиза́ет пе́ти Тебе́:/ Го́спода по́йте, дела́,// и превозноси́те Его́ во вся ве́ки.

Диакон: 

Богоро́дицу и Ма́терь Све́та в пе́снех возвели́чим.
Песнь Пресвятой Богородицы

Хор:

Вели́чит душа́ Моя́ Го́спода,/ и возра́довася дух Мой о Бо́зе Спа́се Мое́м.



Честне́йшую Херуви́м/ и Сла́внейшую без сравне́ния Серафи́м,/ без истле́ния Бо́га Сло́ва ро́ждшую,/ су́щую Богоро́дицу, Тя велича́ем.



 Я́ко призре́ на смире́ние рабы́ Своея́,/ се бо от ны́не ублажа́т Мя вси ро́ди.



Честне́йшую...



Я́ко сотвори́ Мне вели́чие Си́льный,/ и свя́то И́мя Его́, и ми́лость Его́ в ро́ды родо́в боя́щимся Его́.



Честне́йшую...



Сотвори́ держа́ву мы́шцею Свое́ю,/ расточи́ го́рдыя мы́слию се́рдца их. 



Честне́йшую...



Низложи́ си́льныя со престо́л, и вознесе́ смире́нныя;/ а́лчущия испо́лни благ, и богатя́щияся отпусти́ тщи.



Честне́йшую...



Восприя́т Изра́иля о́трока Своего́, помяну́ти ми́лости,/ я́коже глаго́ла ко отце́м на́шим, Авраа́му и се́мени его́, да́же до ве́ка.



Честне́йшую...
Песнь 9:

Канон Воскре́сный, глас 8: 
Хор:

Ирмос:

Ужасе́ся о сем Не́бо,/ и земли́ удиви́шася концы́,/ я́ко Бог яви́ся челове́ком пло́тски,/ и чре́во Твое́ бысть простра́ннейшее Небе́с./ Тем Тя, Богоро́дицу,// А́нгелов и челове́к чинонача́лия велича́ют.
Припев:

Сла́ва, Го́споди, свято́му Воскресе́нию Твоему́.
Тропарь:

Боже́ственным и Безнача́льным Естество́м прост сый,/ сложи́лся еси́ прия́тием пло́ти, в Тебе́ Само́м Сию́ соста́вив, Сло́ве Бо́жий,/ и пострада́в я́ко челове́к, пребы́л еси́ кроме́ страсте́й, я́ко Бог.// Те́мже Тя во Двою́ Существу́ неразде́льно и неслия́нно велича́ем.
Припев:

Сла́ва, Го́споди, свято́му Воскресе́нию Твоему́.
Тропарь:

Отца́ по Существу́ Боже́ственному,/ я́коже естество́м быв челове́к,/ рекл еси́ Бо́га Вы́шний, рабо́м снизходя́,/ воскре́с от гро́ба, благода́тию Отца́/ земноро́дным поло́ж, и́же по естеству́ Бо́га же и Влады́ку,// с Ни́мже Тя вси велича́ем.
Припев:

Пресвята́я Богоро́дице, спаси́ нас.
Богородичен:
Яви́лася еси́, о Де́во Ма́ти Бо́жия,/ па́че естества́ ро́ждши пло́тию Бо́га Сло́ва,/ Его́же Оте́ц отры́гну от се́рдца Своего́ пре́жде всех век, я́ко Благ,// Его́же ны́не и теле́с превы́шша разуме́ем, а́ще и в те́ло облече́ся.
Кано́н крестовоскре́сный, глас 8:
Припев:

Сла́ва, Го́споди, Кресту́ Твоему́ Честно́му и Воскресе́нию.
Тропарь:

Бо́жия Тя естество́м у́бо Сы́на,/ зача́таго во утро́бе све́мы Богома́тере,/ и бы́вшаго нас ра́ди Челове́ка,/ и зря́ще Тя на Кресте́ естество́м у́бо стра́ждуща челове́ческим,// безстра́стна же, я́ко Бо́га пребыва́юща, велича́ем.
Припев:

Сла́ва, Го́споди, Кресту́ Твоему́ Честно́му и Воскресе́нию.
Тропарь:

Разруши́ся тьма дря́хлая,/ от а́да бо возсия́ Со́лнце Пра́вды Христо́с,/ земли́ просвеща́я вся концы́,/ сия́я Божества́ све́том, Небе́сный Челове́к, Бог земны́й:// Его́же во двою́ естеству́ велича́ем.
Кано́н Богоро́дицы, глас 8: 
Припев:

Пресвята́я Богоро́дице, спаси́ нас.
Тропарь:

Ра́дости и весе́лия испо́лнь есть па́мять Твоя́,/ приступа́ющим исцеле́ния точа́щи,// и благоче́стно Богоро́дицу Тя возвеща́ющим.
Припев:

Пресвята́я Богоро́дице, спаси́ нас.
Тропарь:

Псалмы́ Тя воспева́ем Благода́тная,/ и немо́лчно, е́же ра́дуйся, прино́сим:// Ты бо источи́ла еси́ всем ра́дость.
Кано́н сщмч. Диони́сия, глас 8: 
Припев:

Священному́чениче Диони́сие, моли́ Бо́га о нас.
Тропарь:

Святы́х апо́стол сподо́бился еси́ ви́дитель бы́ти/ и сострада́лец, и соо́бщник был еси́ сла́вы,/ и с те́ми на ви́дение потща́лся еси́ телесе́/ и́стинно Живонача́льныя Еди́ныя Богоро́дицы и Честне́йшия,// Ю́же досто́йно велича́ем. (Дважды)
Припев:

Священному́чениче Диони́сие, моли́ Бо́га о нас.
Тропарь:

Боже́ственнаго Ца́рствия на Небесе́х насле́дник был еси́ я́ко зако́нен архиере́й, о́тче,/ я́ко непобеди́мь страда́лец свяще́нства ма́стию кровь
сраствори́л еси́ му́ченическую.// Тем сугу́бым вен-
це́м сподо́бился еси́ досто́йно, священнотаи́нниче Диони́сие. (Дважды)


Сла́ва Отцу́ и Сы́ну и Свято́му Ду́ху.
Тропарь:

Я́ко име́я дерзнове́ние ко Христу́, иера́рше, му́дре Диони́сие,/ всегда́ моли́ изба́вится от искуше́ния благоче́стно пою́щим тя,/ учениче́ неизрече́нных виде́ний, я́ко тайноуче́нныя и Богонача́льныя священноявле́нник бла́гости.


И ны́не и при́сно и во ве́ки веко́в, ами́нь.
Богородичен:

Победи́вшу е́реси хра́брски, честну́ю Це́рковь яви́,/ ю́же Христо́с честно́ю Свое́ю Кро́вию я́ко Благ стяжа́, Обра́дованная, Сын Твой и́стинно,// и спаси́ от бед и от обстоя́ния, одержа́щего нас, Влады́чице.
Катава́сия, глас 4:

Хор:

Всяк земноро́дный/ да взыгра́ется, Ду́хом просвеща́емь,/ да торжеству́ет же Безпло́тных умо́в естество́,/ почита́ющее свяще́нное торжество́ Богома́тере,/ и да вопие́т:/ ра́дуйся, Всеблаже́нная,// Богоро́дице, Чи́стая Присноде́во.

